ՀԻՄՆԱՎՈՐՈՒՄ
«Հայաստանի Հանրապետության 2024 թվականի պետական բյուջեի մասին» Հայաստանի Հանրապետության օրենքում վերաբաշխում և Հայաստանի Հանրապետության կառավարության 2023 թվականի դեկտեմբերի 28-ի N 2323-Ն որոշման մեջ փոփոխություններ և լրացումներ կատարելու մասին»  ՀՀ կառավարության որոշման նախագծի

1. Իրավական ակտի անհրաժեշտությունը. 
ՀՀ կառավարության վերը նշված որոշման նախագծի (այսուհետ` Նախագիծ) ընդունումը պայմանավորված է ՀՀ 2024թ. պետական բյուջեում Երևանում Վերակառուցման և զարգացման եվրոպական բանկի կառավարիչների խորհրդի 2024թ. տարեկան հանդիպման և գործարար համաժողովի կազմակերպման ծախսերի ֆինանսավորման համար նախատեսված հատկացումների անբավարարության հետևանքով լրացուցիչ միջոցներ նախատեսելու անհրաժեշտությամբ:
2. Ընթացիկ իրավիճակը և խնդիրները. 
ՀՀ 2024թ. պետական բյուջեի 1108 «Հանրային ֆինանսների կառավարման բնագավառում պետական քաղաքականության մշակում, ծրագրերի համակարգում և մոնիտորինգ» ծրագրի 11010 «Գործարար համաժողովի կազմակերպում» միջոցառման (այսուհետ՝ Միջոցառում) իրականացման համար նախատեսված  է 2,218,707,800 ՀՀ դրամ ֆինանսական միջոց: 
Տարեկան հանդիպման և գործարար համաժողովի կազմակերպման ֆինանսավորումը նախատեսվում է իրականացնել երկու ուղղություններով: Միջոցառման անցկացման վայրերի («The Dvin» համալիր և «Seven Visions» հյուրանոց, «Թումո» ստեղծարար տեխնոլոգիաների կենտրոն և Ա. Սպենդիարյանի անվան օպերայի և բալետի ազգային ակադեմիական թատրոն) վարձակալումը (ընդհանուր արժեքը՝ 419,229,800 ՀՀ դրամ) նախատեսվում է իրականացնել անմիջապես ՀՀ ֆինանսների նախարարության կողմից, իսկ մնացած աշխատանքներն իրականացվելու են միջոցառումների մասնագիտացված կազմակերպչի կողմից: Վերջինիս ներգրավման նպատակով կիրառվել է երկու փուլով մրցույթի ընթացակարգ, որի արդյունքում հաղթող ճանաչված մասնակցի՝ «Բեգրաունդ փրոդաքշն» ՍՊԻ-ի և ՀՀ ֆինանսների նախարարության միջև 01.03.2024թ. կնքված N ՀՀ ՖՆ-ԵՄԾՁԲ-23/3 ծածկագրով պայմանագրի (այսուհետ՝ Պայմանագիր) արժեքը կազմել է 1,799,478,000 ՀՀ դրամ (ներառյալ՝ ԱԱՀ):
Վերակառուցման և զարգացման եվրոպական բանկի հետ համատեղ քննարկումների արդյունքում անհրաժեշտություն է առաջացել Միջոցառման շրջանակներում ավելացնել մի շարք ծառայություններ, որը կազմում է շուրջ 179,000,000 ՀՀ դրամ, որից՝ 138,000,000 ՀՀ  դրամը Պայմանագրում կատարվող փոփոխությունների մասով (Պայմանագրի գնի 7.67 տոկոսի չափով), իսկ 41,000,000 ՀՀ դրամը Միջոցառման կազմակերպման շրջանակներում մի շարք ներկայացուցչական ծառայություններ ձեռք բերելու համար:
Այսպիսով՝ տարեկան հանդիպման և գործարար համաժողովի վերագնահատված ընդհանուր կազմակերպչական ծախսերը շուրջ 179,000,000 ՀՀ դրամով գերազանցում են ՀՀ 2024թ. պետական բյուջեով նախատեսված հատկացումները՝ 2,218,707,800 ՀՀ դրամ միջոցները:
3. Տվյալ բնագավառում իրականացվող քաղաքականությունը. 
Նախագիծը չի նախատեսում տվյալ բնագավառում իրականացվող գործող քաղաքականության փոփոխություն:
4. Կարգավորման նպատակը և բնույթը. 
Նախագծի նպատակն է ՀՀ ֆինանսների նախարարության՝ 1006 «Պետական պարտքի կառավարում» ծրագրի 13001 «Կառավարության պարտքի սպասարկում» միջոցառման «Ներքին տոկոսավճարներ» հոդվածի միջոցների հաշվին ՀՀ ֆինանսների նախարարության՝ 1108 «Հանրային ֆինանսների կառավարման բնագավառում պետական քաղաքականության մշակում, ծրագրերի համակարգում և մոնիտորինգ» ծրագրի 11010 «Գործարար համաժողովի կազմակերպում» միջոցառմանը հատկացնել՝ 179,000,000 ՀՀ դրամ, ՀՀ 2024թ. Երևանում Վերակառուցման և զարգացման եվրոպական բանկի կառավարիչների խորհրդի 2024թ. տարեկան հանդիպման և գործարար համաժողովի կազմակերպման ծախսերի ֆինանսավորման համար: 
5. Նախագծի մշակման գործընթացում ներգրավված ինստիտուտները և անձինք. 
Նախագիծը մշակվել է ՀՀ ֆինանսների նախարարության կողմից, և նախագծի մշակման գործընթացում այլ ինստիտուտներ և անձինք չեն ներգրավվել:
6. Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին
Նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա:
Նախագծի մշակման համար կիրառված իրավական ակտերն են «Նորմատիվ իրավական ակտերի  մասին» ՀՀ օրենքը, «Հայաստանի Հանրապետության 2024 թվականի պետական բյուջեի մասին» ՀՀ օրենքը և ՀՀ կառավարության 2023թ. դեկտեմբերի 28-ի թիվ 2323-Ն որոշումը:
7. Նախագծի ընդունմամբ Հայաստանի Հանրապետության պետական բյուջեի եկամուտներում և ծախսերում սպասվելիք փոփոխությունների մասին 
Նախագծի ընդունումը ինչպես ՀՀ 2024թ. պետական բյուջեի, այնպես էլ համայնքների բյուջեների եկամուտների և ծախսերի փոփոխություն չի առաջացնում:
8. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Որոշման նախագիծը բխում է ՀՀ կառավարության 2021թ. նոյեմբերի 18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» N 1902-Լ որոշմամբ հաստատված հավելված 1-ի՝ ՀՀ ֆինանսների նախարարությանը վերապահված թիվ 37.1 միջոցառման իրականացման պահանջից:
